Отанды сүю — ең ұлы сезім
Мағжан ақынның: “Арыстандай айбатты, жолбарыстай қайратты, қырандай күшті қанатты, мен жастарға сенемін!” – деп жырға қосып, болашағына үмітпен қараған жастардың бүгінгі болмысы қандай? Тәуелсіздіктің шүлен шұғыласына бөленіп өскен жастардың заманға деген таным-түсінігі, іс-әрекеті қай деңгейде? Жыл басында орын алған “Қасіретті қаңтар” оқиғасы біраз жайдың бетін ашқаны анық. “Қазақстанның болашағы – жастарда” деп жар салғанымызбен айналып келгенде мұның бәрі отаншылдық рухқа келіп тірелетіні белгілі. Әсіресе мектеп қабырғасында тәрбие мен білімді қатар меңгеріп жатқан оқушыларды шынайылыққа, отансүйгіштікке бағыттаудың жолын ерте қарастыруымыз керек сияқты. Газет редакциясы осы түйткілдерді негізге ала отырып “Жастарды ұлттық патриоттыққа баулудың кілті неде?” деген тақырып төңірегінде “дөңгелек үстел” отырысын ұйымдастырды. Онлайн сұхбатқа облыстық “Urpaq” Қазақ мәдени-ағарту орталығының төрайымы, М.Қозыбаев атындағы Солтүстік Қазақстан университетінің оқытушысы, заң ғылымдарының кандидаты Гүлбақша Мұсабаева, “Қоғамдық келісім” КММ басшысының орынбасары, ақын Әбдіғани Бәзілханұлы, Жамбыл ауданындағы “Айнагүл” бөбекжай-бақшасының директоры Әлия Нұрмағамбетова мен Мамлют аудандық полиция басқармасы Криминалдық полиция бөлімшесінің бастығы Ерлан Дәулетов қатысты.
Гүлбақша МҰСАБАЕВА:

– Халқымыз ежелден жастарды ел​дің ертеңіне балап, олардың тәлім-тәрбиесіне ерекше назар аударған. Өкініштісі сол, кейбір жастарымыз​дың жалған патриоттыққа, енді бірінің арам пиғылға бой ұрып отырғаны жалған емес. Оған жақында Алматыда орын алған оқиға дәлел. Жалпы қай өңірде, қай мекемеде болмасын бүйрегі елге, жерге, Отанға бұрып тұратын жастарды аз кездес​ті​реміз. Мұның себебі не деп ойлайсыздар?
– Алматыда болған оқиға біздің қо​ғамның көп кемшіліктерінің бетін ашып берді. Жайдан-жай ештеңе орын алмайды. Не туындаса да оған сыртқы және ішкі себеп түрткі болады. Бұған отбасы мен қоғам ғана емес, мемлекеттің де жауапкершілігі бар. Бұл оқиғадан көп адамдардың ұлттық патриотизм сезімінің төмен екенін аңғарамыз. Ал патриоттық тәрбие, ең алдымен, ананың сүті, әкенің қанымен дариды. Отбасынан басталған тәрбие баланың болашағына әсер етпей қоймайды. Жас өрендерді мектепке, сосын университетке түскенде білім жүйесі, кейін қоғам тәрбиелейді. Кәмелеттік жасқа толып, саяси құқықтық қатынасты еркін меңгерген кезде мемлекеттік саясаттың ықпалына ұшырайды. Біз, ең алдымен, жастарды ұлттық патриотизмге жетелеудің жолын ай​қындап алғанымыз дұрыс. Шыны керек, өткен ғасырдың 90-жылдарының бас кезінен 2000 жылға дейін, 15 жылдан аса уақыт ішінде білім жүйесінде нақты ұлттық идеология болған жоқ. Балала​рымыз өткен 30 жылдың ішінде бел қайыстырар қиындықтарды бастан өткермеді. Білім саласы бірізділікке түспей, былыққа батып, тәрбиеміз саяздап, руха​ни құндылықтарымыз шетелге айыр​басталғаны себепті, ұлттық патротизмнен айрылып қала жаздадық.

